
Монгол Улсын Их Хурлын 2011 оны намрын ээлжит чуулганы 12 дугаар  сарын 01-ний өдөр (Пүрэв гариг)-ийн хуралдаан 15 цаг 45 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв. 


Улсын Их Хурлын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав. 

​​​

Чуулганы нэгдсэн хуралдаанд ирвэл зохих 76 гишүүнээс 48 гишүүн ирж, 63.1 хувийн ирцтэй байв. Үүнд: 


Чөлөөтэй: П.Алтангэрэл, Н.Алтанхуяг, Ц.Батбаяр, С.Батболд, Э.Бат-Үүл, Г.Батхүү, Даш.Зоригт, Д.Одхүү, Ч.Хүрэлбаатар, М.Энхболд;

Өвчтэй: Р.Буд, Р.Раш, Б.Чойжилсүрэн, Ц.Шинэбаяр;

Тасалсан: Р.Амаржаргал, Д.Арвин, С.Баярцогт, Л.Гансүх, Л.Гантөмөр, Л.Гүндалай, Ц.Даваасүрэн, Г.Занданшатар, С.Оюун, Ш.Сайхансамбуу, Х.Тэмүүжин, Ж.Энхбаяр, З.Энхболд, С.Эрдэнэ;

Улсын Их Хурлын дарга Д.Дэмбэрэл “Монгол Улсын Үндсэн хуульд нэмэлт, өөрчлөлт оруулах журмын тухай хуулийг дагаж мөрдөх, Хувь хүний орлогын албан татварын тухай хуульд нэмэлт, өөрчлөлт оруулах тухай, Онцгой албан татварын тухай хуульд нэмэлт, өөрчлөлт оруулах тухай, Аж ахуйн нэгжийн орлогын албан татварын тухай хуульд нэмэлт, өөрчлөлт оруулах тухай, Шүүгчийн болон прокурорын албан тушаалын цалингийн хэмжээг шинэчлэн тогтоох тухай, Авлигатай тэмцэх газрын албан хаагчийн албан тушаалын цалингийн хэмжээг шинэчлэн тогтоох тухай, Тогтоолын төсөл буцаах тухай, Хүний хөгжил сангаас Монгол Улсын иргэнд 2012 онд хүртээх хишиг, хувийн хэмжээг тогтоох тухай” Монгол Улсын хууль, Улсын Их Хурлын тогтоолын төслийн эцсийн найруулгуудыг уншиж танилцуулав. 

Эцсийн найруулгатай холбогдуулан Улсын Их Хурлын гишүүдээс асуулт, санал гараагүй болно.

Улсын Их Хурлын гишүүд дээрх хууль, тогтоолын эцсийн найруулгыг сонсов. (15:50)


Нэг. “Монгол Улсын Эрдэнэсийн гүйлгээний сангийн 2011 оны орлого, зарлагын тухай” Улсын Их Хурлын тогтоолын төсөл (хэлэлцэх эсэх) (хаалттай)

Уг асуудлыг хаалттай хэлэлцэв.


Хоёр. Гадаад улсад суух зарим элчин сайд нарыг томилох саналыг зөвшилцөх тухай асуудал


Хэлэлцэж буй асуудалтай холбогдуулан Гадаад харилцааны сайд Г.Занданшатар, Монгол Улсын Ерөнхийлөгчийн ахлах зөвлөх П.Цагаан, Монгол Улсын Ерөнхийлөгчийн Гадаад бодлогын зөвлөх Л.Пүрэвсүрэн, Гадаад харилцааны яамны Төрийн захиргаа, удирдлагын газрын дарга Б.Баярсайхан, Нэр дэвшигч С.Хүрэлбаатар, С.Баяраа, Б.Дэлгэрмаа, Т.Жанабазар, О.Даваасамбуу, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, Улсын Их Хурлын Тамгын газрын Аюулгүй байдал, гадаад бодлогын байнгын хорооны зөвлөх Ц.Нямдорж, референт П.Туяа нарын бүрэлдэхүүнтэй ажлын хэсэг байлцав. 


Монгол Улсаас гадаад улсад суух Элчин сайд, Бүрэн эрхт төлөөлөгчийн газрын тэргүүн нарыг томилох, эгүүлэх татах тухай Монгол Улсын Ерөнхийлөгчийн саналыг Монгол Улсын Ерөнхийлөгчийн ахлах зөвлөх П.Цагаан, Аюулгүй байдал, гадаад бодлогын байнгын хорооноос гаргасан санал, дүгнэлтийг Улсын Их Хурлын гишүүн Я.Батсуурь нар танилцуулав. 


Монгол Улсын Ерөнхийлөгчийн санал болон Байнгын хорооны санал, дүгнэлттэй холбогдуулан Улсын Их Хурлын гишүүн Д.Очирбат, Н.Ганбямба, О.Чулуунбат, З.Алтай нарын асуусан асуултад Монгол Улсын Ерөнхийлөгчийн ахлах зөвлөх П.Цагаан, Гадаад харилцааны сайд Г.Занданшатар нар хариулж, тайлбар хийв. 

Улсын Их Хурлын гишүүн Б.Бат-Эрдэнэ, Д.Оюунхорол, Я.Батсуурь нар санал хэлэв. 

Д.Дэмбэрэл: - Монгол Улсаас Япон Улсад суух Онц бөгөөд Бүрэн эрхт Элчин сайдаар Содномжамцын Хүрэлбаатарыг томилох саналыг дэмжье. 

Зөвшөөрсөн:
40

Татгалзсан:

5

Бүгд:


45

88.9 хувийн саналаар дэмжигдлээ.

Монгол Улсаас Бүгд Найрамдах Энэтхэг Улсад суух Онц бөгөөд Бүрэн эрхт Элчин сайдаар Санжаасүрэнгийн Баярааг томилох саналыг дэмжье. 

Зөвшөөрсөн:
44

Татгалзсан:

2
Бүгд:


46

95.7 хувийн саналаар дэмжигдлээ.

Монгол Улсаас Бүгд Найрамдах Сингапур Улсад суух Онц бөгөөд Бүрэн эрхт Элчин сайдаар Банзрагчийн Дэлгэрмааг томилох саналыг дэмжье. 
Зөвшөөрсөн:
44

Татгалзсан:

1

Бүгд:


45

97.8 хувийн саналаар дэмжигдлээ.

Монгол Улсаас Бүгд Найрамдах Ардчилсан Лаос Ард Улсад суух Онц бөгөөд Бүрэн эрхт Элчин сайдаар Түвдэндоржийн Жанабазарыг томилох саналыг дэмжье. 
Зөвшөөрсөн:
42

Татгалзсан:

3

Бүгд:


45

93.3 хувийн саналаар дэмжигдлээ.

Монгол Улсаас Бүгд Найрамдах Куба Улсад суух Онц бөгөөд Бүрэн эрхт Элчин сайдаар Отгонбаярын Даваасамбууг томилох саналыг дэмжье. 
Зөвшөөрсөн:
44

Татгалзсан:

2

Бүгд:


46

95.7 хувийн саналаар дэмжигдлээ.

Рэнцэндоогийн Жигжидийг Монгол Улсаас Япон Улсад суугаа Онц бөгөөд Бүрэн эрхт Элчин сайдын, Ворошиловын Энхболдыг Монгол Улсаас Бүгд Найрамдах Энэтхэг Улсад суугаа Онц бөгөөд Бүрэн эрхт Элчин сайдын, Пүрэвжавын Гансүхийг Монгол Улсаас Бүгд Найрамдах Сингапур Улсад суугаа Онц бөгөөд Бүрэн эрхт Элчин сайдын, Тогтохбаярын Батбаатарыг Монгол Улсаас Бүгд Найрамдах Ардчилсан Лаос Ард Улсад суугаа Онц бөгөөд Бүрэн эрхт Элчин сайдын, Ядамын Долгоржавыг Монгол Улсаас Бүгд Найрамдах Куба Улсад суугаа Онц бөгөөд Бүрэн эрхт Элчин сайдын үүрэгт ажлаас тус тус эгүүлэх татах саналыг дэмжье. 
Зөвшөөрсөн:
41
Татгалзсан:

5

Бүгд:


46
89.1 хувийн саналаар дэмжигдлээ.

Санал хураалтын дүнгээ Монгол Улсын Ерөнхийлөгчид бичгээр хүргүүлэхээр тогтов.

Уг асуудлыг 16 цаг 40 минутад хэлэлцэж дуусав. 

Гурав. “Статистикийн тухай хуульд нэмэлт, өөрчлөлт оруулах тухай” хуулийн төсөл (анхны хэлэлцүүлэг)

Хэлэлцэж буй асуудалтай холбогдуулан Үндэсний статистикийн хорооны дарга С.Мэндсайхан, Үндэсний статистикийн хорооны Тэргүүн дэд дарга Г.Гэрэлт-Од, Үндэсний статистикийн хорооны дэд дарга Б.Эрдэнэсүрэн, мөн хорооны Хүн ам, нийгмийн статистикийн газрын дарга Д.Оюунчимэг, Мэдээлэл, боловсруулалт, технологийн газрын дарга Б.Цэрэнханд, Макро, эдийн засгийн статистикийн газрын дарга Б.Бадамцэцэг, Улсын Их Хурлын Тамгын газрын ахлах зөвлөх Г.Цэрэндулам, Улсын Их Хурлын Эдийн засгийн байнгын хорооны зөвлөх Ж.Батсайхан, референт Ш.Ариунжаргал, Д.Цэцэгмаа нарын бүрэлдэхүүнтэй ажлын хэсэг байлцав. 

Хуулийн төслийг анхны хэлэлцүүлэгт бэлтгэсэн талаархи Эдийн засгийн байнгын хорооноос гаргасан санал, дүгнэлтийг Улсын Их Хурлын гишүүн Ц.Дашдорж танилцуулав. 


Байнгын хорооны санал, дүгнэлттэй холбогдуулан Улсын Их Хурлын гишүүн Н.Ганбямбын асуусан асуултад Үндэсний статистикийн хорооны дарга С.Мэндсайхан хариулж, тайлбар хийв. 
Д.Дэмбэрэл: - Эдийн засгийн байнгын хорооноос гаргасан, “Статистикийн тухай хуульд нэмэлт, өөрчлөлт оруулах тухай” хуулийн төслийг анхны хэлэлцүүлгээр нь баталъя гэсэн горимын саналыг дэмжье. 

Зөвшөөрсөн:
31

Татгалзсан:

13

Бүгд:


44

70.5 хувийн саналаар горимын санал дэмжигдлээ.

“Статистикийн тухай хуульд нэмэлт, өөрчлөлт оруулах тухай” хуулийн төслийг баталъя. 
Зөвшөөрсөн:
28

Татгалзсан:

15

Бүгд:


43

65.1 хувийн саналаар хууль батлагдлаа.

Уг асуудлыг 16 цаг 50 минутад хэлэлцэж дуусав.



Дөрөв. “Монгол Улсын албан ёсны статистикийг 2011-2015 онд хөгжүүлэх дунд хугацааны хөтөлбөр батлах тухай” Улсын Их Хурлын тогтоолын төсөл (анхны хэлэлцүүлэг)

Хэлэлцэж буй асуудалтай холбогдуулан Үндэсний статистикийн хорооны дарга С.Мэндсайхан, Үндэсний статистикийн хорооны Тэргүүн дэд дарга Г.Гэрэлт-Од, Үндэсний статистикийн хорооны дэд дарга Б.Эрдэнэсүрэн, мөн хорооны Хүн ам, нийгмийн статистикийн газрын дарга Д.Оюунчимэг, Мэдээлэл, боловсруулалт, технологийн газрын дарга Б.Цэрэнханд, Макро, эдийн засгийн статистикийн газрын дарга Б.Бадамцэцэг, Улсын Их Хурлын Тамгын газрын ахлах зөвлөх Г.Цэрэндулам, Улсын Их Хурлын Эдийн засгийн байнгын хорооны зөвлөх Ж.Батсайхан, референт Ш.Ариунжаргал, Д.Цэцэгмаа нарын бүрэлдэхүүнтэй ажлын хэсэг байлцав. 


Тогтоолын төслийг анхны хэлэлцүүлэгт бэлтгэсэн талаархи Эдийн засгийн байнгын хорооноос гаргасан санал, дүгнэлтийг Улсын Их Хурлын гишүүн Ц.Дашдорж танилцуулав. 


Байнгын хорооны санал, дүгнэлттэй холбогдуулан Улсын Их Хурлын гишүүн Х.Наранхүүгийн асуусан асуултад Үндэсний статистикийн хорооны дарга С.Мэндсайхан хариулж, тайлбар хийв. 

Д.Дэмбэрэл: - Эдийн засгийн байнгын хорооноос гаргасан, “Монгол Улсын албан ёсны статистикийг 2011-2015 онд хөгжүүлэх дунд хугацааны хөтөлбөр батлах тухай” Улсын Их Хурлын тогтоолын төслийг анхны хэлэлцүүлгээр нь баталъя гэсэн горимын саналыг дэмжье. 
Зөвшөөрсөн:
28

Татгалзсан:

12

Бүгд:


40

70.0 хувийн саналаар горимын санал дэмжигдлээ.

“Монгол Улсын албан ёсны статистикийг 2011-2015 онд хөгжүүлэх дунд хугацааны хөтөлбөр батлах тухай” Улсын Их Хурлын тогтоолын төслийг баталъя.
Зөвшөөрсөн:
27

Татгалзсан:

13

Бүгд:


40

67.5 хувийн саналаар тогтоол батлагдлаа.

Хуралдаан 17 цаг 00 минутад  өндөрлөв.  

Тэмдэглэлтэй танилцсан:


ТАМГЫН ГАЗРЫН ЕРӨНХИЙ 


НАРИЙН БИЧГИЙН ДАРГА




Ц.ШАРАВДОРЖ


Тэмдэглэл хөтөлсөн: 

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.АЛТАН-ОД

МОНГОЛ УЛСЫН ИХ ХУРЛЫН 
2011 ОНЫ НАМРЫН ЭЭЛЖИТ ЧУУЛГАНЫ 12 ДУГААР САРЫН 01-НИЙ ӨДӨР 

(ПҮРЭВ ГАРИГ)-ИЙН НЭГДСЭН ХУРАЛДААНЫ ДЭЛГЭРЭНГҮЙ 
ТЭМДЭГЛЭЛ
Хуралдаан 15 цаг 45 минутад эхлэв.
Д.Дэмбэрэл: - Гишүүд түргэхэн ороод ирье. Яагаад гишүүд удаашраад байна. Хоёр бүлгийн ахлагч бол яах вэ тэр Төрийн байгуулалтын байнгын хорооны ажлын хэсэг дээр тэд нар чухал томъёолол хийж байгаа. Су.Батболд, Л.Гантөмөр. Хоёр бүлгийн орлогч ороод ир. 
Энэ өдрийн амар амгаланг айлтгая. 2011 оны намрын ээлжит чуулганы 12 дугаар сарын 01-ний өдрийн нэгдсэн хуралдааныг нээснийг мэдэгдье. Ирц 53.9 хувийн ирцтэй байна. Хэлэлцэх асуудлыг танилцуулъя. 
Монгол Улсын Эрдэнэсийн гүйлгээний сангийн 2011 оны орлого, зарлагын тухай Улсын Их Хурлын тогтоолын төсөл, хэлэлцэх эсэх. Монгол Улсаас гадаад улсад суух Элчин сайдын томилох тухай Ерөнхийлөгчийн санал байгаа. Зөвшилцөх. Статистикийн тухай хуульд нэмэлт, өөрчлөлт оруулах тухай хуулийн төсөл. Анхны хэлэлцүүлэг. Монгол Улсын албан ёсны статистикийг 2011-2015 онд хөгжүүлэх дунд хугацааны хөтөлбөр батлах тухай Улсын Их Хурлын тогтоолын төсөл байгаа. Анхны хэлэлцүүлэг. Эдгээр асуудлыг хэлэлцэнэ. Цаг гараад бэлтгэл хангагдвал Сонгуулийн хуулийг ч одоо хэлэлцэж магадгүй байгаа. 
Хэлэлцэх асуудлын эхэнд би хэдэн хууль, шийдвэрийн төслийн эцсийн найруулгыг сонсчихъё гишүүд ээ. 

Монгол Улсын Үндсэн хуульд нэмэлт, өөрчлөлт оруулах журмын тухай хуулийг дагаж мөрдөх журмын тухай хуулийн эцсийн найруулгыг сонсъё. Саналтай гишүүн байна уу? Алга байна. Эцсийн найруулгыг сонслоо. 
Хувь хүний орлогын албан татварын тухай хуульд нэмэлт, өөрчлөлт оруулах тухай хуулийн эцсийн найруулгыг сонсъё. Эцсийн найруулгын талаар саналтай гишүүн байна уу? Алга байна. 
Онцгой албан татварын тухай хуульд нэмэлт, өөрчлөлт оруулах тухай хуулийн эцсийн найруулгыг сонсъё. Саналтай гишүүн байна уу? Алга байна. 
Аж ахуйн нэгжийн орлогын албан татварын тухай хуульд нэмэлт, өөрчлөлт оруулах тухай хуулийн эцсийн найруулгыг сонсъё. Эцсийн найруулгын талаар саналтай гишүүн байна уу? Алга байна. 
Шүүгчийн болон прокурорын албан тушаалын цалингийн хэмжээг шинэчлэн тогтоох тухай Улсын Их Хурлын тогтоолын төслийн эцсийн найруулгын саналтай гишүүн байна уу? Алга байна. 
Авлигатай тэмцэх газрын албан хаагчийн албан тушаалын цалингийн хэмжээг шинэчлэн тогтоох тухай Улсын Их Хурлын тогтоолын эцсийн найруулгыг сонсъё. Саналтай гишүүн байна уу? Алга байна. Эцсийн найруулгыг сонслоо. 
Тогтоолын төсөл буцаах тухай тогтоолын эцсийн найруулгыг сонсъё. Саналтай гишүүн байна уу? Алга байна. Эцсийн найруулгыг сонслоо. Энэний дотор бол, сая тогтоолын төсөл буцаах тухай гэдэг дотор Монгол Улсын 2012 оны төсвийн тухай хуулийн төсөлтэй хамт өргөн барьсан цалингийн хэмжээ тогтоох, итгэлцүүр батлах тухай тогтоолын төсөл л явж байгаа л даа. Эцсийн найруулга гэдэг дотор. 
Хүний хөгжил сангаас Монгол Улсын иргэнд 2012 онд хүртээх хишиг хувийн хэмжээг тогтоох тухай Улсын Их Хурлын тогтоолын эцсийн найруулгад саналтай гишүүн байна уу. Алга байна. Энэ цөм тарчихсан байгаа. Зүгээр гишүүд энийгээ авчирсан байна уу. Эцсийн найруулгыг сонслоо. 
Өөр сонсоогүй эцсийн найруулгын хууль, тогтоол байхгүй биз. За. 
Нэг. “Монгол Улсын Эрдэнэсийн гүйлгээний сангийн 2011 оны орлого, зарлагын тухай” Улсын Их Хурлын тогтоолын төсөл (хэлэлцэх эсэх)

Монгол Улсын Эрдэнэсийн гүйлгээний сангийн 2011 оны орлого, зарлагын тухай Улсын Их Хурлын тогтоолын хэлэлцэх эсэх асуудал байна. Хаалттай горимоор энэ асуудал хэлэлцэнэ. Нууцын материал тараасан байгаа. Хаалттай хуралдах горимд шилжүүлье. 
Хоёр. Гадаад улсад суух зарим элчин сайд нарыг томилох саналыг зөвшилцөх тухай асуудал


За гишүүд суудлаа эзэлье. Ерөнхийлөгчийн саналыг зөвшилцөх асуудал байна. Нээлттэй горимд шилжиж байгаа. 


Ерөнхийлөгчийн саналыг Ерөнхийлөгчийн ахлах зөвлөх П.Цагаан танилцуулна. П.Цагаан зөвлөхийг индэрт урьж байна. 


П.Цагаан: - Улсын Их Хурлын эрхэм хүндэт дарга, Улсын Их Хурлын эрхэм гишүүд ээ, 


Монгол Улсын Ерөнхийлөгч Цахиагийн Элбэгдорж Үндсэн хуулийн 33 дугаар зүйлийн 1 дэх хэсгийн 5, Ерөнхийлөгчийн тухай хуулийн 14 дүгээр зүйлийн 3-т заасныг үндэслэн Монгол Улсаас дараахь улсуудад суух Элчин сайд нарыг томилох, мөн эгүүлэн татах асуудлыг зөвшилцөх саналтай байгааг Улсын Их Хуралд танилцуулж байна. Үүнд, Содовжамцын Хүрэлбаатарыг Монгол Улсаас Япон Улсад суух Онц бөгөөд Бүрэн эрхт Элчин сайдаар, Түвдэндоржийн Жанабазарыг Монгол Улсаас Бүгд Найрамдах Ардчилсан Лаос Ард Улсад суух Онц бөгөөд Бүрэн эрхт Элчин сайдаар, Банзрагчийн Дэлгэрмааг Монгол Улсаас Бүгд Найрамдах Сингапур Улсад суух Онц бөгөөд Бүрэн эрхт Элчин сайдаар, Санжаасүрэнгийн Баярааг Монгол Улсаас Бүгд Найрамдах Энэтхэг Улсад суух Онц бөгөөд Бүрэн эрхт Элчин сайдаар, Отгонбаярын Даваасамбууг Монгол Улсаас Бүгд Найрамдах Куба Улсад суух Онц бөгөөд Бүрэн эрхт Элчин сайдаар тус тус томилж дээрх улсад суугаад Элчин сайд Рэнцэндоогийн Жигжид, Тогтохбаярын Батбаатар, Пүрэвжавын Гансүх, Ворошиловын Энхболд, Ядамын Долгоржав нарыг эгүүлэн татах саналтай байна. 

Асуудлыг хэлэлцэн шийдвэрлэж өгнө үү. 
Анхаарал тавьсанд баярлалаа. 
Д.Дэмбэрэл: - Байнгын хорооны санал, дүгнэлтийг сонсъё. Аюулгүй байдал, гадаад бодлогын байнгын хорооны санал, дүгнэлтийг Улсын Их Хурлын гишүүн Я.Батсуурь танилцуулна. Я.Батсуурь даргыг индэрт урьж байна. 
Я.Батсуурь: - Улсын Их Хурлын дарга, эрхэм гишүүд ээ, 

Монгол Улсын Үндсэн хуулийн гучингуравдугаар зүйлийн 1 дэх хэсгийн 5, Монгол Улсын Ерөнхийлөгчийн тухай хуулийн 14 дүгээр зүйлийн 3-т заасныг тус тус үндэслэн Монгол Улсаас Япон Улсад, Бүгд Найрамдах Энэтхэг Улсад, Бүгд Найрамдах Сингапур Улсад, Бүгд Найрамдах Ардчилсан Лаос Ард Улсад, Бүгд Найрамдах Куба Улсад суух элчин сайд, бүрэн эрхт төлөөлөгчийн газрын тэргүүн нарыг томилох, эгүүлэн татах саналыг зөвшилцөхөөр Монгол Улсын Ерөнхийлөгчөөс 2011 оны 11 дүгээр сарын 23-ны өдөр Улсын Их Хуралд өргөн мэдүүлснийг Аюулгүй байдал, гадаад бодлогын байнгын хороо 2011 оны 11 дүгээр сарын 30-ны өдрийн хуралдаанаараа хэлэлцээд дараахь санал, дүгнэлтийг Улсын Их Хурлын чуулганы нэгдсэн хуралдаанд оруулж байна. 

Содовжамцын Хүрэлбаатарыг Монгол Улсаас Япон Улсад суух Онц бөгөөд бүрэн эрхт Элчин сайдаар, Санжаасүрэнгийн Баярааг Монгол Улсаас Бүгд Найрамдах Энэтхэг Улсад суух Онц бөгөөд бүрэн эрхт Элчин сайдаар, Банзрагчийн Дэлгэрмааг Монгол Улсаас Бүгд Найрамдах Сингапур Улсад суух Онц бөгөөд бүрэн эрхт Элчин сайдаар, Түвдэндоржийн Жанабазарыг Монгол  Улсаас Бүгд Найрамдах Ардчилсан Лаос Ард Улсад суух Онц бөгөөд бүрэн эрхт Элчин сайдаар, Отгонбаярын Даваасамбууг Монгол Улсаас Бүгд Найрамдах Куба Улсад суух Онц бөгөөд бүрэн эрхт Элчин сайдаар тус тус томилох Монгол Улсын Ерөнхийлөгчийн саналыг Байнгын хорооны хуралдаанд оролцсон гишүүд санал нэгтэй дэмжлээ. 
Мөн түүнчлэн Монгол Улсаас Япон Улсад суугаа Онц бөгөөд бүрэн эрхт Элчин сайд Рэнцэндоогийн Жигжид, Бүгд Найрамдах Энэтхэг Улсад суугаа Онц бөгөөд бүрэн эрхт Элчин сайд Ворошиловын Энхболд, Бүгд Найрамдах Сингапур Улсад суугаад Онц бөгөөд бүрэн эрхт Элчин сайд Пүрэвжавын Гансүх, Бүгд Найрамдах Ардчилсан Лаос Ард Улсад суугаа Онц бөгөөд бүрэн эрхт Элчин сайд Тогтохбаярын Батбаатар, Бүгд Найрамдах Куба Улсад суугаа Онц бөгөөд бүрэн эрхт Элчин сайд Ядамын Долгоржав нарыг тус тус эгүүлэн татахыг санал нэгтэй дэмжиж, Улсын Их Хурлын нэгдсэн хуралдаанаар хэлэлцүүлэн зөвшөөрөх нь зүйтэй гэж үзлээ. 

Улсын Их Хурлын эрхэм гишүүд ээ, 

Монгол Улсаас гадаад улсад суух элчин сайд, бүрэн эрхт төлөөлөгчийн газрын тэргүүн нарыг томилох, эгүүлэн татах тухай Монгол Улсын Ерөнхийлөгчийн саналын талаар Аюулгүй байдал, гадаад бодлогын байнгын хорооноос гаргасан санал, дүгнэлтийг хэлэлцэн шийдвэрлэж өгөхийг Та бүхнээс хүсье. 

Анхаарал тавьсанд баярлалаа. 
Д.Дэмбэрэл: - Я.Батсуурь даргад баярлалаа. Ерөнхийлөгчийн санал, Байнгын хорооны санал, дүгнэлт, нэр дэвшигчдээс асуух асуулттай гишүүн байна уу? Д.Очирбат гишүүн асуултаа тавъя. 
Д.Очирбат: - Орж байгаа нэр дэвшигчдийг бүгдийг нь дэмжиж байна. Тэгээд энэ дундаа бас би С.Хүрэлбаатар сайдыг бас онцолж хэлмээр байна. Ардчилсан Солонгос Ард Улсад бас Элчин сайдаар ажиллаж, Японд бас ажиллаж байсан. Хойд Солонгост бас хоёр орны хамтын ажиллагааг өргөжүүлэхэд бас хашир туршлагатай дипломатч  хүний хувьд маш их ажил хийсэн гэдгийг би бас парламентын бүлгийн даргын хувьд хэлмээр байгаа юм. Одоо Японы Элчин сайдаар томилогдож байна. Энэ Япон Улс бол бас ач холбогдолтой нэгэн гүрэн. Би одоо ажилд нь амжилт хүсье. 
Ерөнхийлөгчийн зөвлөх П.Цагаан даргаас асууя. Хойд Солонгосынхоо Элчин сайдыг ямар хүнээр томилох бодолтой байгаа юм бол. Орж ирсэн санал байдаг юм болов уу? С.Хүрэлбаатар дарга шиг ажлаа сайн хийдэг, асуудлыг дипломат маягаар шийддэг ийм хүн бас хэрэгтэй байх шүү гэдгийг бас, онцлогтой байгаа шүү гэдгийг бас хэлмээр байгаа юм. 
Д.Дэмбэрэл: - Чуулганы хуралдаанд Г.Занданшатар сайд оролцож байна. П.Цагаан Монгол Улсын Ерөнхийлөгчийн ахлах зөвлөх, Л.Пүрэвсүрэн Монгол Улсын Ерөнхийлөгчийн гадаад бодлогын зөвлөх, Б.Баярсайхан Гадаад харилцааны яамны Төрийн захиргааны удирдлагын газрын дарга болон нэр дэвшигч С.Хүрэлбаатар, С.Баяраа, Б.Дэлгэрмаа, Т.Жанабазар, О.Даваасамбуу нар оролцож байна. 

Асуултад хариулъя. П.Цагаан зөвлөх. 
П.Цагаан: - Д.Очирбат гишүүний асуултад хариулъя. Солонгос, бас өөр орнуудад суух дараагийн элчин сайдаар томилогдох хүмүүсийг судалж байгаа. Тэгээд Үндсэн хууль болоод Ерөнхийлөгчийн тухай хуульд заасан журмын дагуу бас зөвшилцөж тухайн үед нь Улсын Их Хуралд оруулж ирнэ гэж хариулъя. 
Д.Дэмбэрэл: - Г.Занданшатар сайд нэмж хариулах уу, үгүй юу. За баярлалаа. Д.Очирбат гишүүн болж байна уу? Хариулах уу? Г.Занданшатар сайд. 
Г.Занданшатар: - Энэ холбогдох хууль, тогтоомжийн дагуу асуудал шийдвэрлэгдэж орон гарсны дараагаар дараагийн томилгооны асуудал хэлэлцэгдэж шийдвэрлэгддэг. Журмынхаа дагуу шийдвэрлэгдэх байх аа. 
Д.Дэмбэрэл: - Н.Ганбямба гишүүн асуултаа тавъя. 

Н.Ганбямба: - За баярлалаа. Энэ томилж байгаа газар нь төдийгүй Гадаад яам ч гэсэн анхаарах зүйл бол энэ эдийн засагжуулах бодлого гээд бид нар 3 жил ярилаа шүү дээ. Гадаад бодлогыг эдийн засагжуулна гээд. Тэгээд энэ томилгоонууд ч гэсэн бас энэ чиглэлээр ажиллах байх гэж ойлдог юм. Өөрөөр хэлбэл гадаадад байгаа иргэдээ тухайлбал Нью-Йоркт Солонгосын Консулын газар гэхэд бүр 50, 60, 70 хүнтэй. Яагаад ийм том аппарат байдаг юм бэ гэхээр тэнд байгаа иргэдээ хөл дээр нь босоход тусалдаг юм байна. Бизнес хийж байгаа иргэдээ хөл дээр нь болгоход тусалдаг юм байна. Маш том үүрэг даалгавартай ийм чиглэлээр ажилладаг юм байна. Тэгэхээр манайд бол ерөөсөө энэ гадаадад ажиллаж байгаа дипломат төлөөлөгчдийн газрыг энэ чиглэл рүү иргэддээ туслахад нь чиглэсэн ийм ямар нэгэн бодлого байна уу? Эдийн засагжуулна гээд бид нар яриад байдаг. Гадаад бодлогыг эдийн засагжуулна гээд байгаа болохоос биш. Яг нарийндаа энд манай Аюулгүй байдал, гадаад бодлогын байнгын хороон дээрээс анх энэ эдийн засагжуулах бодлогын үед нь хувийн хэвшлийнхэн ч гэсэн очиход нь тусалж бай гэж чиглэл өгч байсан юм. Гадаад бодлогын байнгын хорооноос өгч байсан юм. 
Хоёрдугаарт, гадаадад байгаа иргэдэд, Монголын иргэдэд бас нэг тийм туслах гэхэд яах юм бэ дээ. Энэ чинь харьцангуй ойлголт. Яг нарийндаа бол тэр улсуудыг ямар нэгэн проблем гараад тэнд байгаа дипломат төлөөлөгчдийн газраа, элчин сайдаа, консулын газраа бараадаад очиход нь хол хөндий харьцдаг ийм асуудлууд зөндөө гардаг шүү дээ. Тэгэхээр иргэддээ тэр проблемыг нь мэдээж шийдэхгүй нь ойлгомжтой. Шийдэх бололцоотой газруудад нь холбож өгөх тийм нөхцөл бололцоогоор хангах талаар бас цаашдаа энэ гадаадад байгаа дипломат төлөөлөгчдийн газруудаа яам бас анхааруулах хэрэгтэй гэж бодож байгаа юм. Ийм гомдол тэмцэл маш их ирдэг. Сая Германд зөгийнүүдтэй уулзаж байхад ч гэсэн ийм саналууд зөндөө гардаг юм билээ. 
Нөгөөтэйгүүр энэ асуултуудыг би нэр дэвшиж байгаа улсуудаас биш зүгээр төлөөлөөд Гадаад харилцааны сайд хариулчихад болно. Нөгөөтэйгүүр энэ зөвшилцөнө гэдэг, Элчин сайдуудыг Их Хурлаар зөвшилцдөг асуудал маань бид нар зөвшөөрсөн зөвшөөрөөгүй тэртээ тэргүй шийдвэрээ гаргах газар нь зарлигаа гаргаад явуулчихдаг шүү дээ. Энийг одоо ингээд л хэвээрээ байгаад байх юм уу? Их Хурал дээр зөвшөөрөхгүй гээд санал хураагдсан улсууд томилогдоод л явчихдаг. Яагаад гэвэл зөвшилцөнө гэдэг ойлголт маань өөрөө эцсийн шийдвэр биш учраас Их Хурлаар дандаа орж ирж байх шаардлагатай юм уу? Эсвэл хуульдаа өөрчлөлт оруулаад тэр томилдог субъект нь өөрөө томилоод явчихдаг байх юм уу? Их Хуралд бол нэг танилцуулдаг хэдэн зүйл байдаг л даа. Шүүгчдийг танилцуулдаг шиг. Элчин сайдуудыг томилохдоо санал хураалгаад байдаг юм. Их Хурлаар. Олонхийн санал аваагүй ч байсан цаад томилдог газар нь томилоод л явуулдаг шүү дээ. Тэгэхээр энэ талын юм нь дээр бас цаашдаа бодолцмоор. Энэ хуульдаа өөрчлөлт оруулаад. Заавал энд цаг барж байхаар тэр томилдог газар нь томилоод явуулдаг юм байгаа биз. Хариуцлагаа ч гэсэн тэндээ үүрдэг юм байгаа биз. 
Д.Дэмбэрэл: - За хариулъя. П.Цагаан зөвлөх. 
П.Цагаан: - Эрхэм гишүүний тэр санал захиасыг элчин сайдаар томилогдох гэж байгаа манай хүмүүс бас сайтар ойлгосон байх аа гэж бодож байна. Зүгээр энэ саяны зүйл дээр тодруулга хийхэд Монгол Улсын холбогдох хууль тогтоомжид нэмэлт, өөрчлөлт ороод тэгээд энэ зөвшилцөхдөө олонхийн санал авсан тохиолдолд томилдог. Хэрвээ авахгүй бол өөр хүний нэр дэвшүүлдэг тийм нэмэлт, өөрчлөлт ороод хүчин төгөлдөр мөрдөгдөөд явж байгаа. Урьд нь бас тийм тохиолдол гарч байсан. Одоо тэгэхээ больсон гэдгийг тодруулж хэлэх гэсэн юм. 
Д.Дэмбэрэл: - Г.Занданшатар сайд. Тэр яамны зүгээс хариул. 
Г.Занданшатар: - Үндсэн хууль, бусад холбогдох хууль тогтоомжийн дагуу Засгийн газраас Ерөнхийлөгчид өргөн мэдүүлж, Ерөнхийлөгч Улсын Их Хуралтай зөвшилцөж томилохоор хуульчлагдсан энэ хууль журмынхаа дагуу л асуудал ингээд явж байгаа. Цаашдаа хууль тогтоомжийг боловсронгуй болгох шаардлага байхыг үгүйсгэхгүй. Тэгэхдээ энэ асуудлыг Улсын Их Хурал өөрийн бүрэн эрхийн хүрээнд шийдвэрлэх ёстой асуудал учраас Засгийн газар, Гадаад харилцааны яамнаас одоо хүчин төгөлдөр мөрдөгдөж байгаа хууль тогтоомжийн хүрээнд асуудлаа оруулж шийдвэрлүүлж явах нь зүйтэй байх гэж бодож байна. 
За бусад асуудлаар Н.Ганбямба гишүүнтэй санал нэг байна. Саналууд байна гэж ойлгож байна. Энийг бас манай Элчин сайдууд ажилдаа анхаарч ажиллах байх. 
Д.Дэмбэрэл: - О.Чулуунбат гишүүн асуултаа тавъя. 

О.Чулуунбат: - Баярлалаа. Тэгэхээр Ерөнхийлөгчийн зүгээс санал болгож байгаа, зөвшилцөхөөр оруулж байгаа дипломатууд, эсвэл манай төрийн албанд он удаан жил ажилласан хүмүүс бүгдийг нь дэмжиж байна. Миний асуух асуулт гэхдээ энэ хувь хүнд нэг их хандаж асууж байгаа юм биш үү. Би Гадаад хэргийн сайд, эсвэл П.Цагаан зөвлөхөөс асууж байна л даа. С.Хүрэлбаатар гуай үнэхээр манай хамгийн шилдэг дипломатуудын нэг. Ялангуяа Японыг мэдэх талаар хамгийн топ дипломатч ийм хүн л дээ. 
Тэгээд энэ гадаад орнууд ер нь өөр оронд Элчин сайдыг хоёр дахь удаагаа юм уу, гурав дахь удаагаа ингэж томилдог практик ер нь хэр түгээмэл вэ? Нэгдүгээрт. Хоёрдугаарт, манайд дипломат албанд ер нь ийм практик урьд нь хэр байсан бэ? Зүгээр би танин мэдэх журмаар л асууж байгаа юм шүү. Тэрнээс ямар нэгэн байдлаар С.Хүрэлбаатар гуайн эсрэг юм уу, С.Хүрэлбаатар гуайг дэвших ёсгүй гэсэн бодлоор асуугаагүй юм шүү. Баярлалаа. 
Д.Дэмбэрэл: - За хариулъя. Г.Занданшатар сайд хариулах уу? 
Г.Занданшатар: - Дипломат албаны тухай хуулийн дагуу ер нь тухайн улсад томилогдож байгаа албан тушаалтнууд тавигдах шаардлага байгаа. Япон Улс бол манай гуравдагч хөрш. Япон Улсад томилогдож байгаа Элчин сайдуудад тавигдах шаардлага бол тухайн орны хэл соёлыг сайтар судалж мэдсэн байх гэсэн үндсэн шалгуурыг л тавьж байгаа. Ер нь Япон төдийгүй бусад улс ч гэсэн үндсэндээ тухайн улс орныхоо талаар хэл соёл, эдийн засаг, соёлыг нь сайтар мэдээд зогсохгүй бас тухайн улсад үйл ажиллагаа явуулах, харилцаа холбоо, судалгааны ажил, ажилласан туршлага зэрэг олон байдлыг харгалзан үзсэн. Ер нь гадаад улс орнуудад нэг улс орноос ч юм уу элчин сайдуудыг шилжүүлэн томилдог практик байна уу гэвэл байдаг юм байна. Монгол Улсад ч гэсэн ийм практик бол өмнө нь элчин сайдуудын томилгоон дээр бас цөөнгүй гарч байсан юм билээ. 
Д.Дэлбэрэл: - Болсон уу? П.Цагаан зөвлөх нэмж хариулах уу? 
П.Цагаан: - Яг хууль тогтоомжоор бол хориглосон зүйл байхгүй. Манайд бол тийм жишиг прецедент бол байгаа. Нэг орноос нөгөө оронд шилжүүлсэн жишиг байгаа. Нэг оронд хоёр удаа томилж байсан жишиг байгаа. 
Д.Дэмбэрэл: - За баярлалаа. З.Алтай гишүүн асуултаа тавъя. 
З.Алтай: - За би Гадаад хэргийн сайдаас нэг зүйл тодруулах гэсэн юм гэж. Манайд одоо ингээд олон газар Элчин сайдууд байна. Шинээр олныг нээж байна. Гэтэл зарим нэг улсын Элчин сайдын яамдын талаар ер нь байх хэрэгтэй ч юм уу, үгүй ч юм уу гэдэг талаар лавлах гээд байна л даа. Жишээ нь, Куба гээд орон байж байна. Манайтай улс төр, эдийн засгийн онцын харилцаа байхгүй. Нэг ганц айл юм уу, нэг жолоо ч үгүй, юу ч үгүй. Сайд нь өөрөө тэргээ барьсан, тэргээ угаасан нэг л нөхөр байдаг юм билээ. Нэг том байшинтай. Тийм газар тийм Элчин сайдын яам байлгах улс төрийн ямар агуулга байдаг юм бэ гэж. Түүний оронд Латин Америкийн хувьд өнөөдөр Чили ч гэдэг юм уу, одоо энэ зэс, манайтай их ойролцоо, хүн хар ч гэсэн тийшээ их явдаг, харилцаа холбоо сэргэж байгаа ийм газруудад шинээр Элчин сайдын яамаа нэмэх. Онцын харилцаагүй газрыг татан буулгах ийм бодлого байх уу гэж. Энэтэй зэрэгцээд Лаос байж байна. Тодорхой онцын ямар ч харьцаа байхгүй шүү дээ манайх. Авдаг өгдөг ч юм байхгүй. Нэг их зочин төлөөлөгч яваад байдаггүй. Тэгээд л нэг тийм хаагдмал орон. Тэгээд л нэг Элчин сайдын яам гээд нэг том байранд гурав дөрвөн хүн тэгээд нэг ажилтай ч юм шиг, ажилгүй ч юм шиг. Тэгээд нэг хэдэн нөхдүүд суугаад байдаг юм билээ шүү дээ. 
Дээр нь нэмээд одоо энэ Ардчилсан Солонгос байж байна, Болгар байж байна. Би очиход бол ямар ч тэнд сүйдтэй ажил болоод л, бужигнаад л, зайлшгүй Монгол Улсын Элчин сайдын яам байх ёстой гэдгийг би ерөөсөө ойлгохгүй байгаа юм. Тэгэхээр энэний халаа сэлгээ хийх тийм бодлого манай Гадаад харилцааны яаманд байна уу гэж асуух байна. 
Д.Дэмбэрэл: - Г.Занданшатар сайд.
Г.Занданшатар: - З.Алтай гишүүний асуултад хариулъя. Ер нь З.Алтай гишүүний хэлж байсан саналыг бас Аюулгүй байдал, гадаад бодлогын байнгын хороон дээр ярилцаад бид нар бас судалгаа хийж үзсэн юм аа. Ингээд эдгээр улсуудад Элчин сайдын яам байснаараа улс төрийн ач холбогдол мэдээж тодорхой ач холбогдлуудтай. Олон талт хамтын ажиллагааны хүрээнд ч гэсэн бие биенээ дэмжиж хамтран ажиллаж ирсэн уламжлалтай. 
Зүгээр эдийн засгийн талаас нь харгалзаад үзэхээр жишээлэх юм бол Лаос, Куба гэдэг юм уу энэ улсуудтай бид нар хоёр талдаа адилхан Элчин сайдын яамдтай. Адилхан үнэгүй байр, газраар хангадаг. Кубад байгаа байр тухайн Гадаад харилцааны яам, дипломат байгууллага, үйлчилгээний газраас нь хангадаг. Манайх хангадаг. Ингээд хоёр талдаа баланслаад үзэхээр ноль байгаа. Тэгэхээр харилцааны огт ач холбогдолгүй гэж хэлэхэд эргэлзээтэй. Жишээлэх юм бол Лаос Улстай гэхэд манайх өндөр дээд хэмжээний айлчлалууд сүүлийн үед болсноос гадна жишээлбэл хөдөө аж ахуйн салбарт манайх одоо цагаан будаа тариалах, газар үнэгүй олгоод тэнд хонины ноосон бүтээгдэхүүн экспортлох гээд харилцан эдийн засгийн харилцаа сүүлийн үед хөгжиж байна. 
Зүгээр ганцхан жишээ хэлэхэд бидний энэ сууж байгаа ширээ гэхэд л Лаос Улсын улаан модон ширээн дээр л бид нар, одоо үнэгүй тусламжаар өгсөн ширээн дээр л бид нар үйл ажиллагаа явуулж байна л даа. Тийм ээ. Тэгэхээр энэний өртөг үнэ гэхэд л тэнд байгаа Элчин сайдын яам үйл ажиллагаа явуулах зардлаас илүү давсан л өртөг үнэ олоод ирсэн байгаа юм л даа. Тэгэхээр тэр Элчин сайдын яам тэнд үйл ажиллагаа явуулснаараа зардал чирэгдэл гарахаасаа илүү энэ мэтчилэн ашиг өгөөж нь бас багагүй байгаа гэдгийг хэлэх нь зүйтэй байна. Хоёр талдаа адилхан Элчин сайдын яамтай. Лаосын Элчин сайдын яам, Монголын Элчин сайд яам. Хоёр талдаа гарч байгаа зардал нь баланслаад байдаг төдийгүй ингээд үр өгөөжүүд нь энэ мэтчилэн зүйлээр нэг жишээ дурьдахад бас байдаг юм. 
Ингээд Монгол Улсын гадаад харилцаа өргөжих хэрээр олон улсын тавцанд эзлэх байр суурь бас өргөжиж байна. Ардчилсан орнуудын хамтын нийгэмлэгийг даргалж байна. НҮБ-ын Аюулгүйн зөвлөлд бид нэрээ дэвшүүлчихлээ. 2021 онд гэх мэтчилэн энэ олон талт харилцаа хөгжүүлэхэд эдгээр улсуудтай харилцаж байгаа харилцааны ач холбогдол буурахгүй байгаа төдийгүй харин ч бүр өсөн нэмэгдэх хандлагатай болж байна гэж бид үзэж байгаа юм. 
Тэгээд ер нь нөгөө шинэ нөхөртэй болоод хуучин нөхдөө мартаж болохгүй ээ гэж нэг монгол ардын үг байна. 

Д.Дэмбэрэл: - Баярлалаа. Гишүүд асуулт асууж хариулт авлаа. Хэлэлцэж байгаа асуудлаар үг хэлэх гишүүн байна уу? За Б.Бат-Эрдэнэ гишүүн. Дараа нь Д.Оюунхорол, тэгээд Байнгын хорооны дарга. 
Б.Бат-Эрдэнэ: - Баярлалаа. Энэ нэр дэвшиж байгаа улсуудыг бүгдийг нь дэмжиж байгаа. Ер нь энэ сүүлийн жилүүдэд. Уг нь Монголчууд энэ хүн хамгийн үнэтэй баялаг гэж ингэж үздэг. Бидний нөгөө зөөгөөд байгаа нүүрс, алт, зэс энэ баялгаас үнэтэй гэж үзсээр ирсэн. Гэтэл харамсалтай нь энэ сүүлийн жилүүдэд монголынхоо хамгийн шилдэг, хамгийн эрүүл чийрэг, хамгийн залуу ийм хүмүүсийг бүгдийг нь гадагш нь экспортлосон л доо. Тэгээд тэнд гадаадад очоод за бүтэлтэй сайн бололцооны ажил хийж байгаа нь ч байдаг л байх. Ихэнхи нь одоо харьдаг ер нь боолын хөдөлмөр хийж байна шүү дээ. Эргэж ирэхдээ эрүүл мэнд нь доройтчихсон, муудчихсан. Ялангуяа энэ Солонгос, Америк, бусад хаана хаана ч байдаг юм. 
Тэгэхээр зэрэг хамгийн гол нь би юу хэлэх гэж байгаа вэ гэхээр энэ элчин төлөөлөгчөөр сууж байгаа улсууд энэ иргэдийнхээ эрх ашгийг хамгаалах, иргэд рүүгээ тавьсан энэ анхаарал энэ юм нь дээр нэлээн жаахан анхаарахгүй бол аль ч Элчин сайдын яаманд очоод харах юм бол одоо дарга сайд нарыгаа ирвэл л нэлээн үйлчлэх болохоос биш зүгээр иргэд очоод тэнд анхаардаггүй. Нөгөө энд байдаг төрийн хүнд суртал тэнд байдаг ийм л зүйл юм билээ шүү дээ. Тийм учраас та нөхөд маань энэ дээр бас нэлээн анхаараарай. Хөөрхий нутгаасаа хол зовж зүдэрч яваа, амьдралын төлөө явж байгаа энэ иргэд чинь гадаад улс орнуудад олон байна шүү дээ. Энэ дээр сайн анхаараарай. 
Хоёрдугаарт би хэлэх юм, энэ Кубад О.Даваасамбуу томилогдох гэж байгаа юм байна. Тэгээд Куба Монголын харилцаа, энэ дипломат харилцаа бол бараг хагас зуун жилийнхээ ойг бид чинь тэмдэглэж байгаа шүү дээ. Тэгээд тийм учраас энэ дээр энэ харилцааг цааш нь шинэ шатанд гаргахад бас нэлээн идэвхи чармайлт гаргаж ажиллана байх гэж ингэж найдаж байгаагаа илэрхийлье. Манай улстай одоо ах дүүгийн найрамдалтай. Энэ Кубын талаас бол хөдөө аж ахуй, боловсролын салбар гээд олон салбарт их үр бүтээлтэй хамтарч ажилладаг. Тийм учраас бид одоо өмнө нь Д.Лүндээжанцан даргыг Их Хурлын дэд дарга байхад бид албан ёсны айлчлал хийсэн. Кубын парламентын дарга Аларконы /Ricardo Alarcon de Quesada/ гуай Монгол Улсад айлчлах ийм бэлтгэлийг бид бас хангаж байгаа. Тийм учраас энэ харилцааг өргөжүүлэхэд бас идэвхи чармайлт гаргаж ажиллана гэдэгт найдаж байгаагаа хэлье. Баярлалаа. 
Д.Дэмбэрэл: - Д.Оюунхорол гишүүн үгээ хэлье. 

Д.Оюунхорол: - За баярлалаа. Энд орж ирсэн байгаа Элчин сайдуудыг дэмжиж байна. Тэгээд энэ асуудлыг бас боловсруулж оруулж ирэхдээ 5 хүний 1 эмэгтэй оруулж ирсэнд одоо маш их талархалтай байна. Б.Дэлгэрмаагаа бас дэмжиж оруулж ирсэнд нь баярлаж байна. Цаашдаа Монгол Улс 2012 оны 01 сарын 01-нээс эхлээд жендерийн эрх тэгш байдлыг хангах тухай хуулийг хэрэгжүүлэх хуулийн заалтыг дараа дараагийн бүх Элчин сайдуудыг оруулж ирэхэд ямар ч байсан 15-аас 20 хувьд нь эмэгтэй сайд нарыг оруулж ирж байгаасай гэж ингэж хүсч байгаа юм. Энийгээ уламжлал болгоосой гэж хүсч байгаа юм. 
За дараа нь хоёр зүйлийг бас хэлье гэж бодсон юм. Үнэхээр бас мэдлэг боловсролтой ийм эмэгтэйчүүд олон байгаа. Манай гадаад харилцаанд ажилладаг. Дандаа тэд өнөөдөр хоёр дахь гурав дахь зэрэглэлийн ажлуудыг хийх ёсгүй ээ. Бас л эрчүүдийн адил хариуцлага үүрээд явах тийм чадвар, мэдлэг боловсролтой эмэгтэйчүүд олон байгаа гэсэн ийм санал байгаа юм. 
Дараа нь, гадаад оронд урт хугацаагаар ингээд сурч байгаа, хөдөлмөрлөж байгаа ийм тохиолдол маш олон бий. Манай монгол иргэд. Үнэхээр амьдрал баян юм өөрөө. Тийм болохоор энэ хүмүүсийг гэр бүлээр нь явуулах асуудал дээр манай Элчин сайдын яаманд ажиллаж байгаа хүмүүс маань бүгдээрээ гэрээ хэлэлцээр дээр нь онцгой анхаараад, гэр бүлээр нь явж сургах тохиолдолд хамт явуулдаг. Хөдөлмөр эрхлэхээр гэрээгээр явж байгаа тохиолдолд нь хамт гэр бүлээр нь явуулдаг ийм нэг хэв маягийг жишиг болгож тогтоож өгвөл Монголын гэр бүлийн үндэс суурийг хамгаалахад бас хувь нэмэр болох юм аа гэж бодож байгаа юм. Тийм учраас цаашдаа энэ Элчин сайдаар явж ажиллаж байгаа хүмүүс энэ асуудалд бас онцгой анхаарч өгөөсэй. Үнэхээр өнөөдөр гэр бүл салж байгаа, гэр бүл, үр хүүхэд өнчирч байгаа энэ олон асуудлуудын цаана гадаадад явж урт удаан хугацаагаар сурах, ажиллах амьдрах ийм тохиолдолд гэр бүлийн үнэт зүйл алдагдаж байгаа. Үнэхээр хүний амьдрал өөрөө баян юм болохоор ийм асуудал бас гараад байгаа учраас ядаж одоо магистрантурт сурахаар явахад нь 1.5 жилд нь гэр бүлийнх нь хүнийг хамт цуг явуулаад дадлагаар 1 жил ажиллахад нь хамт ажиллуулаад, магадгүй тэр хүн, одоо тэр хүний хоол цайг хийгээд, үр хүүхдээ өсгөөд, магадгүй нэг хэлний дамжаанд сураад явах ийм нөхцөл боломжуудыг хангаж өгөх чиглэлээр манай Элчин сайдууд бас илүү их ажлыг зохион байгуулж ажиллаасай гэж хүсч байгаа юм. Баярлалаа. 
Д.Дэмбэрэл: - Баярлалаа. За Я.Батсуурь гишүүн.

Я.Батсуурь: - Элчин сайдаар томилогдохоор нэр дэвшиж байгаа улсуудыг бүгдийг нь дэмжиж байна. 
Өнгөрсөн жил бид Улсын Их Хурлаас Үндэсний аюулгүй байдлын үзэл баримтлалыг баталсан л даа. Шинэчилж. Энд орсон томоохон шинэлэг заалт бол яах аргагүй гуравдагч хөрш орнуудтай харилцаагаа хөгжүүлэх асуудлаар зорилт, зорилго тод томруулан тавигдсан. Тэгэхээр гуравдагч хөрш гол орнууд Энэтхэг, Япон, Сингапурт сууж байгаа энэ Элчин сайд нар энэ тал дээр онцгойлон анхаарч, эдгээр орнуудын хөрөнгө оруулалт, өндөр технологи, хөгжил дэвшлээс Монголд оруулах талаар илүү идэвхитэй онцгойлж ажиллаарай гэдгийг захья. 
Хоёрт нь, энэ Засгийн газар, Ерөнхийлөгчийн Тамгын газарт энэ Элчин сайд нараа томилдог энэ асуудлаа жаахан шуурхай болгоорой. Японоос одоо Элчин сайд нь яахаараа тэр 2 сарын өмнө 9 сард дуудагдаад ирсэн. Одоо 2, 3 сар болж байна. Урьд өмнө бас хэдэн жилийн өмнө бид нар түрүүчийн Элчин сайдыг томилох гэж хэдэн жил тойрон юм болж байсан. Үүнийг чинь бусад орнууд, олон улсын практикт, дипломат албанд өөрөөр ойлгодог байхгүй юу. Харилцаа муудсан үед Элчин сайдаа дууддаг, Элчин сайдаа хаах хүртэл арга хэмжээ авдаг. Гэтэл одоо бид нар Элчин сайдаа дуудчихаад дараагийнхаа хүнийг томилж чадахгүй зүгээр ингээд будлиад өчнөөн сар хугацаа алддаг. Энийг одоо бид нар жаахан томилж чадахгүй будилж байна гэж ойлгож байна уу, цаад талд нь одоо бас харилцаанд Монгол Улс ач холбогдол өгөхгүй байна гэсэн ойлголт төрөх ийм үндэслэл байдаг. Дараа дараачийн Элчин сайд нараа дуудахдаа ингээд Их Хурлаар ороод чуулганаар хэлэлцээд нэр дэвшээд явсных нь дараа тэр үед нь хуучин Элчин сайд нараа дуудаж бай л даа. Тэгэхгүй тэгээд л яагаа ч үгүй дуудчихдаг. Орных нь Элчин сайдыг томилж чадахгүй өчнөөн сар жил болдог. Үүнээс болоод харилцаанд одоо сөрөг нөлөө үзүүлэх үндэслэлүүд бий болоод байна. Үүнийг зориуд анхаараарай гэдгийг хэлэх гэсэн юм. 
Д.Дэмбэрэл: - За баярлалаа. Гишүүд үгээ хэллээ. Санал хураалтад бэлтгэе. 
Монгол Улсаас Япон Улсад суух Онц бөгөөд Бүрэн эрхт Элчин сайдаар Содномжамцын Хүрэлбаатарыг томилох тухай саналыг дэмжье гэсэн саналаар санал хураалт явуулж байна. 

45 гишүүн санал хураалтад оролцож, 40 гишүүн зөвшөөрч, 88.9 хувийн саналаар санал гишүүд өгч байна. 
Бүгд Найрамдах Энэтхэг Улсад суух Онц бөгөөд Бүрэн эрхт Элчин сайдаар Санжаасүрэнгийн Баярааг томилох саналыг дэмжье гэсэн санал хураалт явуулъя. 

46 гишүүн санал хураалтад оролцож, 44 гишүүн зөвшөөрч, 95.7 хувийн саналаар С.Баярааг дэмжлээ. 

Бүгд Найрамдах Сингапур Улсад суух Онц бөгөөд Бүрэн эрхт Элчин сайдаар Банзрагчийн Дэлгэрмааг томилох тухай саналыг дэмжье гэсэн санал хураалт явуулъя. 
45 гишүүн санал хураалтад оролцож, 44 гишүүн зөвшөөрч, 97.8 хувийн саналаар Б.Дэлгэрмааг дэмжлээ. 
Бүгд Найрамдах Ардчилсан Лаос Ард Улсад суух Онц бөгөөд Бүрэн эрхт Элчин сайдаар Түвдэндоржийн Жанабазарыг томилох тухай саналыг дэмжье гэсэн санал хураалт явуулъя. 

45 гишүүн санал хураалтад оролцож, 42 гишүүн зөвшөөрч, 93.3 хувийн саналаар Т.Жанабазарыг дэмжлээ. 

Бүгд Найрамдах Куба Улсад суух Онц бөгөөд Бүрэн эрхт Элчин сайдаар Отгонбаярын Даваасамбууг томилох саналыг дэмжье гэсэн санал хураалт явуулъя. 

46 гишүүн санал хураалтад оролцож, 44 гишүүн дэмжиж, 95.7 хувийн саналаар О.Даваасамбууг дэмжиж байна. 

За Рэнцэндоогийн Жигжидийг Монгол Улсаас Япон Улсад суугаа Онц бөгөөд Бүрэн эрхт Элчин сайдын, Ворошиловын Энхболдыг Бүгд Найрамдах Энэтхэг Улсад суугаа Онц бөгөөд Бүрэн эрхт Элчин сайдын, Пүрэвжавын Гансүхийг Бүгд Найрамдах Сингапур Улсад суугаа Онц бөгөөд Бүрэн эрхт Элчин сайдын, Тогтохбаярын Батбаатарыг Бүгд Найрамдах Ардчилсан Лаос Ард Улсад суугаа Онц бөгөөд Бүрэн эрхт Элчин сайдын, Ядамын Долгоржавыг Бүгд Найрамдах Куба Улсад суугаа Онц бөгөөд Бүрэн эрхт Элчин сайдын үүрэгт ажлаас тус тус эгүүлэн татах саналыг дэмжье гэсэн санал хураалт явуулъя. 

46 гишүүн санал хураалтад оролцож, 41 гишүүн зөвшөөрч, 89.1 хувийн саналаар энэ санал дэмжигдэж байна. 

За Улсын Их Хурал шинээр цаашдаа томилогдож ажиллах Элчин сайдуудын талаар зөвшилцөх санал хураалт явууллаа. Та бүхэн Улсын Их Хурлаас ихээхэн өндөр үнэлэмж авлаа. Нэг үгээр хэлбэл томоохон итгэл та бүхэнд Улсын Их Хурал хүлээлгэж байна. За томилогдоод ажилласан тохиолдолд Монгол Улсын гадаад харилцааг сайжруулах, олон улсын түвшинд ялангуяа эдийн засгийнхаа харилцааг их сайжруулах талаар ихээхэн анхаарал тавьж байгаа. Та бүхнийг амжилттай ажиллахын ерөөл дэвшүүлье. Ажлын амжилт хүсч байна. Баярлалаа та нарт. 
Хуулийн дагуу санал хураалтын дүнгээ Монгол Улсын Ерөнхийлөгчид бичгээр хүргүүлэх болно. 
Гурав. Статистикийн тухай хуульд нэмэлт, өөрчлөлт оруулах тухай хуулийн төсөл (анхны хэлэлцүүлэг)

Дараагийн асуудалдаа оръё. Статистикийн тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг явуулъя. Эдийн засгийн байнгын хорооны санал, дүгнэлтийг сонсъё. Санал, дүгнэлтийг Ц.Дашдорж гишүүн танилцуулахаар байна. Хэн танилцуулах гэж байна. Ц.Дашдорж байна уу, үгүй юу. Ц.Дашдорж гишүүн. Эдийн засгийн байнгын хорооны санал, дүгнэлтийг танилцуулах юм байна. Индэрт урьж байна. 

Ц.Дашдорж: - Улсын Их Хурлын дарга, эрхэм гишүүд ээ, 

Статистикийн тухай хуульд нэмэлт, өөрчлөлт оруулах тухай хуулийн төслийг хэлэлцэх эсэх тухай асуудлыг Улсын Их Хурлын 2011оны 11 дүгээр сарын 17-ны өдрийн нэгдсэн хуралдаанаар хэлэлцэн шийдвэрлээд хуулийн төслийг анхны хэлэлцүүлэгт бэлтгүүлэхээр Эдийн засгийн байнгын хороонд шилжүүлсэн.

Тус Байнгын хороо уг хуулийн төслийг анхны хэлэлцүүлэгт бэлтгэсэн тухай асуудлыг 2011 оны 11 дүгээр сарын 23-ны өдрийн хуралдаанаар хэлэлцээд дараахь санал, дүгнэлтийг Улсын Их Хурлын нэгдсэн хуралдаанд оруулж хэлэлцүүлэхээр шийдвэрлэлээ. 

Хуулийн төслийн талаар зарчмын зөрүүтэй санал гараагүй тул Улсын Их Хурлын чуулганы хуралдааны дэгийн тухай хуулийн 16 дугаар зүйлийн 16.3-т заасны дагуу хуулийн төслийг анхны хэлэлцүүлгээр нь батлуулах горимын саналыг хуралдаанд оролцсон гишүүдийн олонхи дэмжлээ. 

Улсын Их Хурлын эрхэм гишүүд ээ, 

Статистикийн тухай хуульд нэмэлт, өөрчлөлт оруулах тухай хуулийн төслийг анхны хэлэлцүүлэгт бэлтгэсэн тухай асуудлаар Эдийн засгийн байнгын хорооноос гаргасан санал, дүгнэлтийг хэлэлцэж, уг хуулийн төслийг баталж өгөхийг хүсье. 

Анхаарал тавьсанд баярлалаа. 

Д.Дэмбэрэл: - Ц.Дашдорж гишүүнд баярлалаа. Чуулганы хуралдаанд С.Мэндсайхан Үндэсний статистикийн хорооны дарга, Г.Гэрэлт-Од Үндэсний статистикийн хорооны Тэргүүн дэд дарга, Б.Эрдэнэсүрэн Үндэсний статистикийн хорооны дэд дарга, Д.Оюунчимэг Хүн ам, нийгмийн статистикийн газрын дарга, Б.Цэрэнханд Мэдээлэл, боловсруулалт, технологийн газрын дарга нар оролцож байна. 
За Байнгын хорооны санал, дүгнэлтээс асуух асуулттай гишүүн байна уу? Н.Ганбямба гишүүн асуултаа тавъя. 
Н.Ганбямба: - 4.2 дээр Монгол Улсын статистикийн салбарын, одоо үндэсний хөтөлбөрийг хэрэгжүүлж эхэлнэ. Тэгэхдээ 13.3 тэрбум. Энэний дараагийн асуудал уу? Энэ хоёр угсруулаад орж байгаа юм байна. Энэ төсөв батлагдсаны дараа яагаад мөнгө, хаанаасаа гарах мөнгө юм бэ гэдгийг л асуух гээд байгаа юм. Төсөв батлагдаад орж ирж байхад мөнгө орж ирж байгааг би гайхаад байна л даа. Өчигдөрхөн төсөв баталсан байж байтал дахиад 13.3 тэрбум төгрөг гээд. Юун мөнгө хаанаас ямар эх үүсвэрээс ороод ирж байгаа юм бол. 
Д.Дэмбэрэл: - Байнгын хороо хариулах юм уу, С.Мэндсайхан дарга хариулах юм уу? За С.Мэндсайхан дарга. Энэ эх үүсвэр юу билээ. 
С.Мэндсайхан: - Албан ёсны статистикийг хөгжүүлэх 2011-2015 оны 5 жилийн хөтөлбөрийн шаардлагатай төсөвт хөрөнгө бол 13 тэрбум төгрөг байгаа. Тэгэхээр энэ хөрөнгө бол хөтөлбөр хэрэгжих 5 жилийн хугацаанд зарцуулагдах нийт хөрөнгө. Энэ хөрөнгийн тал нь буюу 6.5 тэрбум төгрөг бол одоо статистикийн салбарт хэрэгжиж байгаа МОНСТАТ гээд хөтөлбөрийн хүрээндэх хөрөнгө. Үлдэж байгаа 6.5 тэрбум төгрөг бол улсын төсөвт суух юм. Тэгэхээр Үндэсний статистикийн байгууллагын жил бүрийн төсөв бол 5 орчим тэрбум төгрөг байгаа. Тэр хүрээндээ энэ шингэсэн учраас ямар нэгэн нэмэлт зардал гарахгүй юм аа. 
Д.Дэмбэрэл: - Баярлалаа. Гишүүдээс асуулт асуулаа. Байнгын хорооны горимын саналаар санал хураалт явуулчихъя. Хуулийн төслийг анхны хэлэлцүүлгээр нь баталъя гэсэн горимын санал Байнгын хороо оруулсан байна. Анхны хэлэлцүүлгээр нь баталъя гэсэн горимын саналыг хураалгаж байна. 

44 гишүүн санал хураалтад оролцож, 31 гишүүн зөвшөөрч, 70.5 хувийн саналаар горимын санал дэмжигдлээ. 

Горимын санал дэмжигдсэн учраас Статистикийн тухай хуульд нэмэлт, өөрчлөлт оруулах тухай хуулийн төслийг баталъя гэсэн санал хураалт явуулъя. 

43 гишүүн санал хураалтад оролцож, 28 гишүүн зөвшөөрч, 65.1 хувийн саналаар хууль батлагдлаа. Баярлалаа. Дараачийн асуудалд оръё. 
Дөрөв. “Монгол Улсын албан ёсны статистикийг 2011-2015 онд хөгжүүлэх дунд хугацааны хөтөлбөр батлах тухай” Улсын Их Хурлын тогтоолын төсөл 

(анхны хэлэлцүүлэг)
Монгол Улсын албан ёсны статистикийг 2011-2015 онд хөгжүүлэх дунд хугацааны хөтөлбөр батлах тухай Улсын Их Хурлын тогтоолын төслийн анхны хэлэлцүүлгийг явуулъя. Энэ талаар санал, дүгнэлтийг Ц.Дашдорж гишүүн танилцуулна. Ц.Дашдорж гишүүнийг индэрт урьж байна. 
Ц.Дашдорж: - Улсын Их Хурлын дарга, эрхэм гишүүд ээ,

Монгол Улсын статистикийн салбарыг 2011-2015 онд хөгжүүлэх үндэсний хөтөлбөр батлах тухай Улсын Их Хурлын тогтоолын төслийг хэлэлцэх эсэх тухай асуудлыг Улсын Их Хурлын 2011 оны 11 дүгээр сарын 17-ны өдрийн нэгдсэн хуралдаанаар хэлэлцэн шийдвэрлээд тогтоолын төслийг анхны хэлэлцүүлэгт бэлтгүүлэхээр Эдийн засгийн байнгын хороонд шилжүүлсэн. 

Тус Байнгын хороо уг тогтоолын төслийг анхны хэлэлцүүлэгт бэлтгэсэн тухай асуудлыг 2011 оны 11 дүгээр сарын 23-ны өдрийн хуралдаанаар хэлэлцээд дараахь санал, дүгнэлтийг Улсын Их Хурлын нэгдсэн хуралдаанд оруулж хэлэлцүүлэхээр шийдвэрлэлээ. 

Дээр дурьдсан тогтоолын төслийг анхны хэлэлцүүлэгт бэлтгэсэн тухай асуудлыг Байнгын хороогоор хэлэлцэх явцад хөтөлбөрийн төслийн 3.4.7.1-ийн хаалтан доторхи тайлбараас “актив, пассивын тэнцэл” гэснийг, төслийн 3.4.9.1-ээс “актив, пассивын тэнцлийг” гэснийг тус тус хасах найруулгын чанартай өөрчлөлтийг хийхээр шийдвэрлэсэн болно. Энэхүү найруулгаас өөр зарчмын зөрүүтэй санал гараагүй тул Улсын Их Хурлын чуулганы хуралдааны дэгийн тухай хуулийн 16 дугаар зүйлийн 16.3-т заасны дагуу тогтоолын төслийг анхны хэлэлцүүлгээр нь батлуулах горимын саналыг хуралдаанд оролцсон гишүүдийн олонхи дэмжлээ. 
Улсын Их Хурлын эрхэм гишүүд ээ, 

Монгол Улсын статистикийн салбарыг 2011-2015 онд хөгжүүлэх үндэсний хөтөлбөр батлах тухай Улсын Их Хурлын тогтоолын төслийг анхны хэлэлцүүлэгт бэлтгэсэн тухай асуудлаар Эдийн засгийн байнгын хорооноос гаргасан санал, дүгнэлтийг хэлэлцэж, уг тогтоолын төслийг баталж өгөхийг хүсье. 

Анхаарал тавьсанд баярлалаа. 

Д.Дэмбэрэл: - Ц.Дашдорж гишүүнд баярлалаа. Байнгын хорооны санал, дүгнэлтээс асуух асуулттай гишүүн байна уу? 

Х.Наранхүү гишүүн асуултаа тавъя. 

Х.Наранхүү: - Би зүгээр статистикийн газрын улсууд нэг ийм зүйлийг тодруулах гэсэн юм. Энэ дараачийн 5 жилд боловсронгуй болох хөтөлбөр боловсруулж байна л даа. Тэгэхдээ яг өнөөдрийн түвшин маань ямар хэмжээнд байгаа бол. Бид бас ч гэж 20 жил одоо энэ олон улсын жишигт хүрэх гэж 20 жил ажилласан л даа. Тэгэхээр өнөөдөр нэгдүгээрт статистикийн бүх төрлийн үзүүлэлт, индексүүдийн талаар одоо хувилж үзвэл олон улсын тогтсон үзүүлэлт, индексүүдээс одоо хэдэн хувь нь манайд үндсэндээ нэвтэрчихээд байна, хэдэн хувь нь нэвтэрч амжаагүй байгаа юм? 
Хоёр дахь асуулт нь, эдгээр үзүүлэлтийн аргачлалын талаасаа хэдэн хувьд нь одоо нэг болж чадсан бэ? Олон улсын хэмжээний статистик аргачлалын хувьд. Олон улсын аргачлалаас зөрж байгаа тийм үзүүлэлт хэдэн хувьтай байна вэ гэсэн ийм хоёр асуулт байх юм. 
Д.Дэмбэрэл: - За зүйтэй. Хэн хариулах вэ? Чуулганы хуралдаанд энэ асуудлыг хэлэлцэхэд С.Мэндсайхан Үндэсний статистикийн хорооны дарга, Г.Гэрэлт-Од Үндэсний статистикийн хорооны Тэргүүн дэд дарга, Б.Эрдэнэсүрэн Үндэсний статистикийн хорооны дэд дарга, Д.Оюунчимэг Хүн ам, нийгмийн статистикийн газрын дарга, Б.Цэрэнханд Мэдээлэл, боловсруулалт, технологийн газрын дарга нар оролцож байна. 
Асуултад С.Мэндсайхан дарга хариулъя. 

С.Мэндсайхан: - Х.Наранхүү гишүүний асуултад хариулъя. Өнөөдөр Монгол Улсын статистикийн байгууллагыг олон улсын үнэлгээгээр дундаас дээш түвшинд байна гэж хэлж болно. Яагаад ингэж хэлж байна вэ гэхээр Дэлхийн статистикийн байгууллагыг Дэлхийн банкны нэгдсэн аргачлалаар үнэлсэн үнэлгээнээс харахад олон улсын статистикийн байгууллагын дундаж үнэлгээнээс 14-өөс 18 пунктээр Монгол Улсын статистикийн байгууллага өндөр байгаа. Гэсэн хэдий ч өнөөдөр яг хөгжилтэй орнуудын түвшинд хүрэхэд бас нэлээд ажлуудыг хийх шаардлагатай байгаа. Энэ хүрээнд өнгөрсөн 5 жилийн хугацаанд буюу 2006-2010 онд хэрэгжүүлсэн 5 жилийн хөтөлбөр бол нэлээд амжилттай хэрэгжиж энэ хөтөлбөрийн хэрэгжилт амжилттай боллоо гэж Их Хурлаас дүгнэсэн. 
Тэгэхээр өнөөдөр бид нар аргачлал, арга зүйн хувьд боловсронгуй болох тал дээр, ялангуяа одоо статистикийн байгууллагуудын хувьд шинээр нийтлэг болгон хэрэгжүүлэх гэж байгаа үндэсний тооцооны систем 2008 ангиллыг нэвтрүүлэх энэ ажил бол бусад улс орнуудын нэгэн адил бэлтгэлийг хангаж хэрэгжүүлж байна. Энэ ажлын нэлээд хэсэг нь энэ хөтөлбөр хэрэгжих 5 жилийн хугацаанд хэрэгжинэ. 
Ер нь бол статистикийн байгууллагын онцлог юу гэхээр улс орнуудын статистикийн үзүүлэлтүүдийг харьцуулагдахуйц байхаар олон улсын түвшинд НҮБ-ын тугийн доор хамтран ажилладаг. Энэ хүрээнд бид бүхэн олон улсын түвшинд нийтлэг хүлээн зөвшөөрөгдсөн аргачлалуудыг хэрэгжүүлж байгаа. Гэсэн хэдий ч улс орны өөрийн онцлогоос хамаарсан тодорхой аргачлалуудыг өөрийн үндэсний онцлогт тохируулан баталгаажуулах ийм ажлууд байдаг. Энэ чиглэлээр жилдээ дунджаар 10 орчим аргачлалыг шинэчлэн гаргаж байгаа. 
Ер нь өнөөдрийн нөхцөл байдалд зөвхөн Монголын статистикийн байгууллага төдийгүй дэлхийн улс орнуудын хувьд нийгмийн чиглэлийн үзүүлэлтүүдийг тооцох, ялангуяа амьдралын чанар, амьжиргааны түвшинтэй холбоотой асуудлуудыг тодорхойлох асуудлаар бас нэлээд анхаарал хандуулж байгаа. Энэ хүрээнд ч гэсэн бид бүхэн Дэлхийн банк болон бусад холбогдох байгууллагуудтай 2000 оноос хойш байнга тогтмол хамтран ажиллаж байна.
Нэг зүйлийг зүгээр тодотгон хэлэхэд Монгол Улсын статистикийн байгууллагын өнөөгийн түвшнийг илэрхийлсэн нэг том үйл явдал бол энэ оны 4 сард болсон. Дэлхийн 193 НҮБ-ын гишүүн орон байдгаас НҮБ-ын Статистикийн комиссын бүрэн эрхт гишүүнээр 24 улс сонгогддог. Азийн 63 орноос 4 орно. Монгол Улс энэ жил Азийн 63 орноос 4 орны тоонд анх удаа сонгогдсон асуудал бол бас олон улсын түвшинд дундаас дээш олон улсын статистикийг тодорхойлоход шийдвэрлэх саналтай оролцох түвшинд хүрснийг илэрхийлсэн нэг үзүүлэлт болж байгаа байх гэж бодож байна. 
Д.Дэмбэрэл: - Гишүүдэд баярлалаа. Асуултаа асуулаа. Байнгын хорооны горимын саналаар санал хураалт явуулчихъя. 
Монгол Улсын албан ёсны статистикийг 2011-2015 онд хөгжүүлэх дунд хугацааны хөтөлбөр батлах тухай Улсын Их Хурлын тогтоолын төслийг анхны хэлэлцүүлгээр нь баталъя гэсэн горимын санал байгаа юм. Дэмжье гэсэн санал хураалт явуулъя. 
40 гишүүн санал хураалтад оролцож, 28 гишүүн зөвшөөрч, 70.0 хувийн саналаар горимын санал дэмжигдлээ. 
Горимын санал дэмжигдсэн учраас тогтоолоо батлах санал хураалтыг явуулъя. Монгол Улсын албан ёсны статистикийг 2011-2015 онд хөгжүүлэх дунд хугацааны хөтөлбөр батлах тухай Улсын Их Хурлын тогтоолын төслийг баталъя гэсэн санал хураалтыг явуулъя. 

40 гишүүн санал хураалтад оролцож, 27 гишүүн зөвшөөрч, 67.5 хувийн саналаар тогтоол батлагдаж байна. 
Өнөөдрийн чуулганы хуралдаанаар хэлэлцэх асуудал дууслаа. Хэдэн минутын дараа Төрийн байгуулалтын байнгын хороо хуралдана. Сонгуулийн хуулийг эцэслэн ярилцаж Төрийн байгуулалтын байнгын хороо маргаашийн чуулганы хуралдаанд оролцуулах бэлтгэлийг хангая. Гишүүдэд баярлалаа. 
Хуралдаан 17 цаг 00 минутад өндөрлөв.

Соронзон хальснаас буулгасан:

